
DRUŠTVENA ODGOVORNOST  - NOVI SVJETSKI POKRET I POSLOVNI IMPERATIV SAVREMENOG MENADŽMENTA
REZIME:
Moderni poslovni sistemi, zbog sve izraženije interakcije u kompleksnom i nestabilnom okruženju, šire su uključeni u društvo – oni, pored ekonomske misije, imaju društvenu odgovornost. Društvena odgovornost uključuje obavezu menadžmenta da poduzme mjere zaštite i unapređenja dobrobiti i društva kao cjeline i interese organizacije. To znači da menadžer mora težiti postizanju kako organizacijskih, tako i društvenih ciljeva. Društvena odgovornost postaje poslovni imperativ, a globalna ideja o odgovornom poslovanju i održivom razvoju prerasta u svjetski pokret. 

U radu se ukazuje na izuzetno veliku druš​tvenu odgovornost menadžera, od kojih se traži etično i odgovorno ponašanje u obavljanju poslovnih aktivnosti preduzeća koja vode, a u cilju očuvanja društve​nih vrijednosti koje njeguje određeno društvo.
ABSTRACT:
Modern business systems, because of their intensive interaction in complex and unstable environment, are widely involved in the society- and not only that they have economic missions, but also have social responsibility. Social responsibility involves obligation of manegement to provide measures of protection and improvment of benefits and society as a whole and interests of organizations. It means that manager must aim to achieve not only organizational but also social aims. Social responsibility becomes business imperative, and a global idea about the responsible business and sustainable development outgrows into the world movement.

In this work is implied the big social responsibility of the managers, from who is expected ethical and responsible behaviour in managing business activities in companies that they lead, in order to keep up with the social values in certain societies.

UVOD

“Možemo li biti sretnije društvo? Pokazuje se, još ne; za tu sreću potrebno je više darivanja, manje uzimanja. Društvo današnjice postalo je presloženo da bi funkcioniralo birokratskim upravljanjem odozgo i zasnivalo se samo na sumnjivom sistemu kolektivnih  vrijednosti. Povećana odgovornost biznisa za procese u društvu pokazuje se nužnošću, preduvjetom sreće, razvoja i opstanka. Nijedno preduzeće ne posluje u zrakopraznom prostoru; preduzeća su dio društva. Preduzeća su pozvana ostvarivati više od profita i zapošljavanja ljudi. Globalna ideja o odgovornom poslovanju i održivom razvoju prerasta u svjetski pokret.” 
 
Upravljanje društvenim utjecajima i odgovornosti preduzeća društvu prema P. Druckeru, jedan je od tri ključna zadatka menadžmenta. „Nijedna institucija ne postoji sama za sebe i nije sama sebi cilj. Sve su organ društva i postoje radi društva. Poslovanje nije iznimka. Bilo kakva slobodna inicijativa se ne može opravdati argumentom da je dobra za poslovanje. Može se opravdati da je dobra za društvo“
 Stoga je jedna od središnjih zadaća menadžmenta uvesti ekonomsko uređenje koje se zasniva na slobodi odlučivanja i izbora. Ovdje važi osnovna teza: „Tržišno gospodarstvo toliko je uvjerljivo koliko i njegov menadžment”. Znači, tržišno-ekonomsko uređenje ne treba samo verbalnim objašnjenjima čuvati od napada njegovih kritičara, nego ga treba i razvijati. To je moguće, ako se kroz praksu ekonomskih zbivanja i postignuti uspjeh otklanja svaka sumnja u njegovu funkcionalnost i sposobnost rješavanja problema.  Menadžment koji previdi ovu državno političku ovisnost i ne iskoristi priliku da se prilagodi uslovima ograničenja gubi moć uvjeravanja. Etičan i društveno odgovoran menadžment učvršćuje poziciju preduzeća na tržištu. Pri tome, ključno pitanje nije: „je li ono što radimo ispravno?“, već je ključno pitanje je: „je li to što radimo ono za što nas društvo i kupac plaćaju?“
 

J. H. Donnelly Jr., J. L. Gibson i J. M. Ivancevich
 navode  da okolnosti u kojima djeluju savremeni poslovni sistemi menadžere sve više primoravaju na društveno odgovorno i etično po​našanje. Pri tome se termini: društvena odgovornost, poslovna etika i menadžerska etika često poistovjećuju. 
  Naime, za različite ljude pojam društvene odgovornosti ima različito značenje. Međutim, većina njih je saglasna oko toga da društvena odgovornost uključuje obavezu menadžmenta da poduzme mjere zaštite i unapređenja dobrobiti i društva kao cjeline i interese organizacije. To znači da menadžer mora težiti postizanju kako organizacijskih, tako i društvenih ciljeva.
 
Od menadžmenta se sve više zahtijeva vođenje poslovanja na društveno odgovoran način, odnosno, očekuje se da djeluje na takav način da ne zastupa samo korporacijske ekonomske interese nego i dobrobit društva kao cjeline.
 Upravo zbog toga, pitanje poslovanja na društveno odgovoran način postaje ključna tema u poslovnim sistemima koji tržišno posluju, a društvena odgovornost postaje poželjan oblik poslovne strategije u razvoju poslovnog sistema i/ili drugog institucionaliziranog organizacijskog poduhvata. Dakle, osim doprinosa poboljšanju kvaliteta življenja stejkholdera, društvena odgovornost doprinosi i održivom ekonomskom razvoju.

POJAM I EVOLUCIJA KONCEPTA DRUŠTVENE ODGOVORNOSTI

Društvena odgovornost menadžera (Social Responsibility of Managers)  predstavlja odnos menadžera prema okruženju koji se mjeri pisanim ili nepisanim moralnim pravilima, prema kojima se ocjenjuje ponašanje menadžmenta, odnosno preduzeća koje vodi.  Relativno je novi poslovni pojam - nastaje početkom druge polovine prošlog vijeka, a podrazumijeva obvezu menadžmenta da vrši izbor i poduzima akcije koje će doprinijeti dobrobiti i interesima društva i preduzeća. 
U internet enciklopediji Wikipedia, društvena odgovornost preduzeća (korporacije)  se definiše kao „koncept koji nalaže komercijalnim preduzećima da brinu o svim svojim stejkholderima, u svim aspektima svojih poslovnih aktivnosti”, odnosno „odgovornost korporacije prema društvu i njihovo ozbiljno razmatranje utjecaja koji djelovanje preduzeća ima na društvo.“ U istom izvoru posebno se definira društvena odgovornost menadžera kao „odgovornost menadžera da pri izvršavanju svojih društveno prihvaćenih misija budu osjetljivi na sile i elemente svog društvenog okruženja, postupaju u skladu s njima, djeluju i žive u interakciji s njima.“  

Evropska komisija u svojim Smjernicama za politiku društvene odgovornosti preduzeća (EC White Paper on Corporate Social Responsibility, 2003), društvenu odgovornost preduzeća definira kao „koncept prema kome poduzeće na dobrovoljnom principu integrira brigu o društvenim pitanjima i zaštiti okoliša u svoje poslovne aktivnosti i odnose s stejkholderima (vlasnicima, dioničarima, zaposlenicima, potrošačima, dobavljačima, vladom, medijima i širom javnošću).” Analogno tome, u knjizi Corporate Social Responsibility - An Implementation Guide for Canadian Business, izdate pod pokroviteljstvom kanadske vlade,  društvena odgovornost se shvata kao „način na koji preduzeća integrišu svoja društvena i ekonomska interesovanja, kao i brigu o okruženju, u svoje vrijednosti, kulturu, odlučivanje, strategiju i aktivnosti, javno i uračunljivo, a kao posljedica svega toga, uspostavljaju bolje prakse, stvaraju bogatstvo i unapređuju društvo.”

Definicija Svjetskog poslovnog savjeta za održiv razvoj, u skladu s fokusom te organizacije na ekonomski razvoj, korporativnu društvenu odgovornost objašnjava kao „opredjeljenje firmi da potpomažu održiv ekonomski razvoj, kao i da u cilju unapređenja kvaliteta života sarađuju sa zaposlenima, njihovim porodicama, lokalnim zajednicama i druš​tvom uopšte".
 To zapravo znači, neprestano obavezivanje poslovnog svijeta da se ponaša etički i doprinosi ekonomskom razvoju, u isto vrijeme poboljšavajući kvalitet života, kako radne snage i njihovih porodica, tako i lokalne zajednice i društva uopšte.”

Prema organizaciji International Business Leaders Forum (IBLF) društvena odgovornost je “promicanje odgovorne prakse u privredi koja privredi i društvu koristi te olakšava ostvarenje društvenog, ekonomskog, ekološki održivog razvoja maksimirajući pozitivan utjecaj privrede na društvo, uz istovremeno svođenje negativnih učinaka na minimum.” 
WBSCD -„Biznis za društvenu odgovornost"
 definiše korporativnu društvenu odgovornost kao „poslovanje koje odgovara ili prevazilazi etička, zakonska, tržišna ali i javna, odnosno, očekivanja koja društvo ima od biznisa". Ova definicija je nešto šira, budući da uključuje povezivanje poslovnih odluka s „etičkim vrijednostima i zakonskim pro​pisima, ali i s poštovanjem ljudi, zajednica i životne sredine".

Poznata firma Deloitte, pod društvenom odgovornošću podrazumijeva načine na koji preduzeće vrši upravljanje svojim aktivnostima i odnosima sa stejkholderima. Stoga, dobro upravljanje odgovornošću preduzeća zahtijeva cjelovit pogled na poslovanje, uključujući poslovne strategije, prakse i procese.

Prema R. W. Griffinu društvena odogovornost je skup obaveza koje poslovni sistem treba da izvršava, da bi zadovoljio socijalni kontekst u kome funkcioniše.
  Ovako shvaćena društvena odgovornost menadžera sastoji se od: (1) ekonomske, (2) pravne, (3) etičke i (4) filantropske odgovornosti. Pri tome, ekonomska odgovrnost podrazumijeva obavezu menadžmenta da ostvari planirane ekonomske ciljeve, pravna da djeluje u skladu sa zakonima i propisima, etička da radi ono što je ispravno, pravedno, moralno i fer, a filantropska odogovornost podrazumijeva da se preduzeće ponaša kao dobar domaćin, da pomaže unapređenju kvalitete života i da učestvuje u humanim aktivnostima.

Društvena odgovornost menadžera je prošla kroz četiri perioda svoje evolucije (Tabela 1.):

Tabela  1. Evolucija koncepta društvene odgovornosti
	Period- vrijeme
	Naziv faze
	Suština- fokus menadžera

	Od industrijske revolucije do 30-tih godina XX stoljeća
	Maksimiziranje profita
	Ekonomski interesi;

Sve akcije, aktivnosti i odluke menadžera usmjerene su ka ostvarivanju osnovne ciljne funkcije- maksimiziranje profita poslovnog sistema

	Od 30-tih godina (vremena velike ekonomske krize pa do 60-tih godina XX stoljeća
	Menadžment povjerenja
	Briga menadžera za zaposlene, potrošače i društvo sve dok štite interese vlasnika

	Od 60-tih godina do 90-tih godina XX stoljeća
	Aktivizam
	Pitanja jednakosti u zapošljavanju, zaštita čovjekove okoline, konzumerizam,
 i sl.

	Posljednja decenija XX i početak XXI stoljeća
	Društvena osjetljivost
	Sposobnost da se efektivno i efikasno ostvaruju zahtjevi društvene odgovornosti; 

Menadžeri razvijaju procese odlučivanja gdje se anticipiraju reakcije okruženja i uvažavaju socijalne i društvene vrijednosti (proaktivno djelovanje). 


Temelje teorije društvene odgovornosti postavio je A. Carnegie u knjizi Jevanđelje bogatstva (The Gospel of Wealth) u kojoj je iznesena klasična izjava korporativne socijalne odgovornosti.
 Njegovo učenje je zasnovano na dva principa: (1) principu dobročinstva-milosrđa i (2) principu preuzimanja odgovornosti. 
Princip dobročinstva-milo​srđa zahtijeva od srećnijih članova društva da pomažu manje srećnim članovima, nezaposlenim, bolesni​m, hendikepiranim, starim i dr. Pomoć može biti usmjerena direktno ili indirektno - kroz razne institucije, kao što su crkva, pokreti, društva.   Princip preuzimanja odgo​vornosti-starateljstva potiče iz Biblije. On zahtijeva od bogatijih pojedinaca da preuzmu ulogu pomagača, da brinu i vode računa o stvarima koje mogu doprinijeti razvoju društva u cjelini. Tokom šezdesetih i sedam​desetih godina prošlog vijeka ova dva Karnegijeva principa su naširoko prihvaćena. Počinje da se shvata da "moć stvara odgovornost".
 
Zajedničko za oba principa je da su gledala na vlasnike preduzeća kao na roditelje u odnosu na (djetinjaste) zaposlene i potrošače što je bila i jedna od glavnih kritika Jevanđelja bogatstva, iako postoje mnogi primjeri korišćenja ovog principa i danas.

Prema K. Davisu, postoji "čelični zakon odgovornosti” koji nedvosmisleno ukazuje na to da oni koji ne koriste moć na, za društvo, odgovoran način, imaju izgleda da tu moć tokom vremena izgube. To znači da su prosvijetljeni lični interesi organizacija da budu socijalno odgovorne, ili bar da reaguju na društvene snage.
  Zapravo, ovaj autor smatra da je društvo dalo biznisu (institucijama poslovnih poduhvata) veću moć i da biznis treba da iskoristi tu moć (uticaj) u cilju udovoljavanja društvenim odgovornostima. Društvo će prozvati određeni biznis po pitanju odgovornosti za korištenje moći,  i ukoliko biznis sam po sebi ne bude dobrovoljno tražio načina da ispuni društvenu odgovornost, onda će ga društvo na to prisiliti. Napredak u društvu, u krajnjem slučaju, će biti od koristi za biznis.
 

Poseban problem, koji stvara teškoće u razumijevanju društvene odgovornosti je i to da menadže​ri moraju odgovoriti na pitanje „kome su odgovorni“, odnosno „kome trebaju biti odgovorni“. Kako ističe M. Buble, u tom kontekstu javlja se „dilema oko toga je li preduzeće ekonomski entitet pa mu je stoga cilj ostvarivanje profita za svoje vlasnike ili je pak socioekonomski entitet kojemu je cilj ostvarivanje ekonomskog i socijalnog doprinosa društvu.“ Odgovori na ova pitanja su u osnovi razlikovanja dva modela društvene odogovornosti poslovnih sistema, a to su:
 (1) stockholder ili klasični ekonomski model i (2) stakeholder ili socioekonomski model. Bitne razlike između ova dva modela prezentirane su na tabeli 2. 

Tabela 2.8. Ekonomski i socioekonomski model 
 
	Klasični ekonomski model; osnovni naglasak:
	Socioekonomski model;

osnovni naglasak:

	Proizvodnja
	Kvaliteta života

	Eksploatacija resursa
	Očuvanje resursa i sklad s prirodom

	Tržišno utemeljenje
	U nekim područjima društvena kontrola tržišnih odluka

	Ekonomski povrat resursa
	Uravnoteženi ekonomski odnosi i društveni povrat resursa

	Individualni interesi
	Zajednički interesi: ljudi rade u međuzavisnom sistemu koji zahtijeva koordinaciju

	Mala uloga države
	Aktivna uloga države


Stockholder model ili klasični ekonomski model polazi od toga da je preduzeće u privatnom vlasništvu te da za cilj ima isključivo maksimiranje profita. S obzirom na različite interesne grupe, kao što su zaposlenici, kupci, dobavljači i drugi, društvena odgovornost poduzeća najbolje se manifestira tržišnim transakcijama. Što se pak tiče menadžera, oni svoju društvenu odgovornost najbolje ispunjava​ju ako vode računa o financijskim interesima dioničara.
 Znači, menadžment poslovnih sistema je isključivo odgovoran da organizira i vodi posao tako da maksimizira dobit za vlasnike u uslovima limitirane socijalne odgovornosti. Po ovom pristupu, koji se protivi konceptu društvene odgovornosti poslovnih sistema, važi aksiom: „biznis biznisa je biznis“.
 Ovaj pristup se označuje i kao pristup efikasnosti, a ponekad i kao pristup nevid​ljive ruke. Jedina zadaća korporacija je povećavanje profita sve dotle dok se drže pravila igre. Ukratko, ekonomska dobit, odnosno profit je jedi​na društvena odgovornost poslovnih menadžera.Jedan od zagovornika, bolje rečeno predvodnik, ovog pristupa je poznati moderni ekonomista i nobelovac M. Friedman, koji smatra da pojačana društvena odgovornost smanjuje profitabilnost, povećava troškove što vodi ka slabljenju poslovnih sistema.
Stakeholder model ili socioekonomski model, odnosno pristup, polazi od toga da “preduzeće nema samo jedan već više ciljeva te da treba služiti cjelokupnom društvu.” 
  Preduzeće je društveno odgovorno ako vodi računa o interesima različitih inte​resnih utjecajnih grupa - stakeholdera. Ovaj pristup izražava svijest menadžera da uspjeh njiho​vih organizacija dugoročno ovisi o uvažavanju interesa i potreba različitih interesno utjecajnih grupa pri odlučivanju i djelovanju.
Noviji pojam, sličan društvenoj odgovomosti, je pojam društvena osjetljivost, što pojednostavnjeno znači  sposobnost poslovnog sistema, odnosno njegovog menadžmenta, da poveže svoje djelovanje i politiku s društvenim okruženjem na način koji koristi i njemu i društvu. Glavna razlika između društvene odgovornosti i društvene osjetljivosti je u tome da društvena osjetljivost podrazumijeva akcije kojima organizacija reagira na šire okruženje i načine tih reakcija. 
  U tom smislu P. Drucker ističe da preduzeće mora utjecati na ljude, zajednicu i društvo kako bi obavljalo svoj posao, stvaralo ekonomska dobra i usluge... Mora utjecati na zajednicu kao dobar susjed, kao izvor poslova i poreznih prihoda (ali i otpada i zagađivanja). I sve više, u pluralističkom društvu, mora dati svoj osnovni doprinos kvantiteti života – ekonomskim dobrima i uslugama, kao i kvaliteti života – fizičkom, ljudskom i društvenom okruženju suvremenog  čovjeka i suvremene zajednice.“

UPRAVLJANJE DRUŠTVENIM UTJECAJIMA I ODGOVORNOSTI PREDUZEĆA KAO KLJUČNI ZADATAK MENADŽMENTA
Naročito, u posljednjoj deceniji prošlog vijeka jasno se pokazalo da se na poslovne sisteme više ne može gledati kao na isključivo proizvodno ekonomske tvorevine. Moderni poslovni sistemi, zbog sve izraženije interakcije u kompleksnom i nestabilnom okruženju, šire su uključeni u društvo – oni, pored ekonomske misije, imaju društvenu odgovornost. Pitanja društvene odgovornosti su najteža od svih sa kojima se suočava menadžment pri definisanju misije poslovnog sistema. Opća područja aktivnosti i društvene odgovornosti preduzeća su:

· sprječavanje i rješavanje ekoloških problema
· unaprjeđivanje obrazovanja, umjetnosti i zdravlja zajednice
· doprinos rješavanju općeljudskih i socijalnih problema i unaprjeđivanja zajednice
· unaprjeđenje javne uprave omogućavanjem menadžerima i stručnjacima angažman na vladinim pozicijama
Nakon decenija rasprava o temama vezanim za društvenu odgovornost, poslovni sistem treba da nastoji da odredi orijentaciju koja se reflektira u njegovom izvještaju o misiji. Odličan sažetak smjernica (uputa) za društveno odgovorne firme, koji je konzistentan sa pristupom stejkholdera, dao je G.E. Sawyer:

1. Svrha posla je stvaranje profita i menadžeri treba da nastoje da se ostvari optimalni profit za duži vremenski rok;

2. Ni jedan stvarni profit se ne može tražiti (zahtijevati) ukoliko se prije toga ne otplate troškovi posla. Ovo uključuje sve društvene troškove, određene detaljnom analizom društvenog balansa između poslovnog sistema i društva.

3. Ukoliko postoje društveni troškovi na poljima za koje još ne postoje objektivni standardi za korekciju, onda menadžeri treba da urade te standarde, koji treba da budu zasnovani na procjeni menadžera po pitanju onoga što treba da postoji i da istovremeno ohrabruje individualno učešće članova poslovnog sistema pri izradi potrebnih društvenih standarda.

4. Tamo gdje pritisci konkurenata ili ekonomska prisila unaprijed isključuju aktivnosti po pitanju društvene odgovornosti, onda takvi poslovi treba da priznaju da njegove operacije “crpe” društveni kapital, i da zbog toga predstavljaju gubitak (za društvo). Treba da pokušaju da ponovo uspostave profitabilne operacije preko boljeg menadžmenta, ukoliko je problem interne prirode, ili zagovaranja ispravke određenih zakonskih akata, ukoliko se trpi zbog načina na koji su urađena pravila poslovne konkurencije.

Količina pažnje koju menadžment i društvo pridaju području društvene odgovornosti zadnjih se godina povećala i vjerojatno će nastaviti rasti. To prije svega zato što se svijest i percepcija potrošača - kupaca proizvoda i usluga radikalno mijenja. Potrošači se više ne zadovoljavaju samo kvalitetom proizvoda i usluga, nego sve više pokazuju interesovanje za to kako se preduzeća ponašaju i šta rade izvan sfe​re proizvoda i usluga. Oni, naime, žele biti sigurni da ne doprinose nekim preduzećima koja štete društvu, njegovim resursima ili ljudima. Sve je više primjera bojkotovanja proizvoda i usluga proizvedenih od strane društveno neodgovornih preduzeća. Stoga je obveza i dužnost menadžmenta da svaku važnu odluku valo​rizira ne samo na temelju njezinih ekonomskih, nego i društvenih učinaka, te da donosi odluke i poduzima samo one akcije koje istodobno povećavaju dobrobit i društva i or​ganizacije. 
Preduzeća su svjesna da mogu doprinijeti održivom razvoju upravljajući njihovim poslovnim aktivnostima na način da poboljšaju ekonomski rast, dok istovremeno osiguravaju povećanje zaštite okoline i promicanje društvene odgovornosti, uključujući interese potrošača.

Sasvim je sigurno da i današnji investitori razmišljaju o dugoročnoj održivosti poslovnog sistema u koji žele uložiti svoj novac. Javnost je mnogo naučila iz prošlih kriza, a između ostaloga i to, da su kratkoročna orijentacija i društvena odgovornost nekompatibilne. Dobri, iskusni i vizionarski lideri u poslovnom sektoru svjesni su da im je težnja za pukim zgrtanjem dobiti kratkoročan uspjeh. Na tržištu valja i opstati. Društvena odgovornost donosi veći ugled, veći ugled stvara bolji imidž, a dobro je poznato kako bolji imidž donosi i veći profit. 

DRUŠTVENA ODGOVORNOST  KAO POSLOVNI IMPERATIV
Društvena odgovornost postaje poslovni imperativ. Menadžment poslovnih sistema sve više shvaća da je ona vrlo važna za ključne poslovne aktivnosti, te je smatra istinskim investiranjem radi ostvarivanja preduvjeta za sigurno i dugotrajno poslovanje.
  Naime, moderni poslovni sistemi će se u sve većoj mjeri morati suočiti sa kritičnom okolinom koja će njihov uspjeh cijeniti i prema kriterijima uticaja na okolinu, kvalitetu života, kao i humanizaciji rada. 
Od velike je društvene važnosti da li menadžeri ispunjavaju svoje misije i kako to čine? Društvo očekuje da poslovni sistemi, ustanove i drugi organizacioni poduhvati ostvaruju svoje prihvaćene misije. Stoga menadžeri moraju uzeti u obzir elemente u svom okruženju koji su važni za njihov uspjeh i za druge koji mogu biti pogođeni djelovanjem menadžera. Oni reaguju na svoje okruženje i postaju aktivni sudionici u zajednici da bi unaprijedili kvalitet života.  Oni to čine, jer su svjesni da uspješna  interakcija sa svim elementima okruženja predstavlja coditio sine qua non opstanka i rada poslovnog sistema
Društvena odgovornost, znači, zahtijeva od menadžera da pri izvršavanju svojih društveno prihvaćenih misija budu osjetljivi na sile i elemente svog društvenog okruženja, postupaju u skladu s njim. „Društvo, probuđeno i glasno s obzirom na hitnost društvenih problema, pita menadžere, posebno one na vrhu, što čine da bi ispunili svoje društvene odgovornosti i zašto ne čine više.“
  „Ako želimo biti sigurni da će organizacije odgovoriti na sile koje vladaju u društvu, treba jasno utvrditi koje su društvene vrijednosti i potom nagraditi menedžere za njihov uspjeh u zadovoljavanju tih vrijednosti, imajući, naravno, u vidu da različite organizacije imaju različite misije”.
 Pri tome, na ponašanje menadžmenta snažan utjecaj ima  i kultura, odnosno ukupna suma vrijednosti, običaja, tradicije i značenja koja čine jednu organizaciju jedinstvenom, što se često naziva karakterom određene organizacije. 

U cilju fokusiranja rasprave na primjenu najboljih praksi, većina autora  se opredijelilo za izraz korporativna društvena odgovornost, koja predstavlja opredjeljenje za unapređenje dobrobiti zajednice kroz diskrecione poslovne prakse i doprinose na račun resursa korporacije.
 Ključni element ove definicije je riječ diskrecione, jer se ovdje ne radi  o poslovnim aktivnostima koje su propisane zakonom ili su po svojoj pri​rodi moralne ili etičke, a time i očekivane, već se govori o dobrovoljnom opredjeljenju jedne firme i njenoj odluci da izabere i primenjuje te pos​lovne prakse i da daje te doprinose. “Ovakvo opredjeljenje mora da se demonstrira da bi kompanija mogla da se nazove društveno odgovor​nom, a sprovodi se putem usvajanja novih poslovnih praksi i/ili doprinosa, kako novčanih, tako i nenovčanih. Izraz dobrobit zajednice u ovoj definiciji podrazumijeva i uslove u kojima žive ljudi i ekološka pitanja.”

. 

SVJETSKI POKRET DRUŠTVENO ODGOVORNOG POSLOVANJA

Danas društvo ima brige i interese koji nisu isključivo brz gospodarski rast. To su briga za kvalitetu života i zaštitu okoliša, odnosno reduciranje na najmanju moguću mjeru različitih eksternalija, kao negativne implikacije poslovnih procesa. Upravo se u tome nadzire i svrha društvene odgovornosti preduzeća, koja podrazumijeva ekonomsku uspješnost preduzeća uz istodobnu društvenu odgovornost za zaštitu prirodnih i ljudskih potencijala. Društvena odgovornost preduzeća manifestira se putem aktivnih mjera zaštite okoliša, raznih društvenih donacija, razvoja ljudskih potencijala i pružanja jednakih mogućnosti svim zaposlenima, pomoću transfera znanja i tehnologije, zaštite potrošača i mnogih drugih mjera usmjerenih na podizanje nivoa odgovornosti prema društvu.

Različiti organizirani poduhvati imaju različite misije koje im je na neki način povjerilo društvo.
 Izvještaj (iskaz) o misiji obezbjeđuje menadžerima jedinstvene trajne smjernice koje nadmašuju individualne ili privremene potrebe. Isti unapređuje smisao da je to nešto što predstavlja zajednička očekivanja svih nivoa u poslovnom sistemu i svih generacija zaposlenih, te  učvršćuje vrijednost u tom pogledu kod pojedinaca i zainteresovanih grupa- stejkholdera. Projicira smisao vrijednosti i namjere koje treba da identifikuju i prihvate spoljni stejkholderi. Na kraju, isti potvrđuje  obavezivanje ka odgovornim aktivnostima u simbiozi sa potrebom poslovnog sistema da zaštiti osnovne zahtjeve  unutrašnjih stejkholdera, a to je podržavanje opstanka, rasta i profitabilnosti.
 Otuda se u različitim organizacijama  sam pojam društvene odgovornosti različito shvata, tumači i definiše. Postoje čak razlike u definisanju posmatranog pojma na nivou pojedinih država. Kao posljedice ovih razlika, nastali su i različiti modeli i različiti podsticajni mehanizmi država za društveno odgovorno ponašanje preduzeća. 
Povećana odgovornost poslovnih sistema, za procese u društvu, pokazuje se kao nužnost ovog vremena, pa su time poslovni sistemi i drugi organizacijski poduhvati i biznisi sve pozvaniji ostvarivati više od profita za svoje vlasnike i zapošljavanja svojih ljudi. Oni ne posluje u vakumu; oni su integralni dio društva. Svjetski pokret društveno odgovornog poslovanja je zbog toga sve jači i širi. 

Sa pojavom pokreta za društvenu odgovornost, kontinuirano se pove​ćava društvena svijest i očekivanja javnosti od poslovnih sistema da svo​je resurse, ogromnu moć i utjecaj upotrijebe za rješavanje društvenih pro​blema, tj. za smanjenje siromaštva, zaštitu okoliša, poboljšanje javnog zdravlja, obrazovanje i dr. Sve više ljudi smatra da su poslovni sistemi, odnosno preduzeća i drugi poslovni poduhvati, koji profit stiču iskorištavanjem resursa društva, dužni raditi na njegovom unaprjeđenju.

Širom svijeta, a u poslednjih nekoliko godina i kod nas, raste broj poslovnih sistema i drugih organizacijskih poduhvata koji promoviraju svoju strategiju društvene odgovornosti, kao odgovor na različite ekonomske i društvene pritiske, te one koje se tiču zaštite životne i radne sredine. Te organizacije žele, različitim stejkholderima s kojima imaju određene kontakte, poslati pozitivnu poruku: “dobro je činiti dobro”. Na taj način one ustvari investiraju u svoju budućnost. Pri tome smatraju da njihov dodatni dobrovoljni društveni angažman može pomoći u dugoročnijem generisanju dobiti. Naime, istraživanja pokazuju da sve veći broj menadžera „veću integraciju svojih organizacija u društvo“, s punim pravom, smatraju presudnim za svoj novi uzlet. U tom pogledu, F. Kotler i N. Li ukazuju da i letimičan pogled na web sajtove 500 kompanija sa spiska časopisa Fortune, otkriva da se riječ “dobro” pojavljuju pod raznim imenima, kao što su: korporativna društvena odgovornost, korporativno gra​đanstvo, korporativna filantropija, korporativno davanje, korporativan društveni angažman, odnosi sa zajednicom, djelovanje u zajednici, razvoj zajednice, korporativna odgovornost, globalno građanstvo i korpo​ativni društveni marketing.

Međunarodna organizacija za standardizaciju (ISO) u svojim dokumentima, generalizira  pojam društvene odgovornosti, te na taj način želi istaći generičku prirodu standarda, važećeg za sve organizacije, a ne samo preduzeća.
 Naime, ISO je pokrenuo razvoj buduće norme ISO 26000 koja će davati dobrovoljne upute o društvenoj odgovornosti.
 Namijenjena je svim vrstama organizacija i u javnom i u privatnom sektoru, i u razvijenim zemljama i u zemljama u razvoju. Treba da omogući ostvarivanje dodatne vrijednosti za postojeći rad na društvenoj odgovornosti time što će se: (1) razviti međunarodni konsenzus o tome što društvena odgovornost znači i kojim se pitanjima u vezi s njom organizacije trebaju baviti, (2) dati smjernice o prevođenju načela u učinkovite radnje i (3) sažeti najbolju praksu koja je već razvijena te proširiti je globalno za dobrobit međunarodne zajednice.

ZAKLJUČAK

Društvena odgovornost odnosi se na način na koji menadžeri i zaposlenici vide svoju dužnost ili obvezu da donose odluke koje štite, pojačavaju i unaprjeđuju blagostanje i dobrobit stejkholdera i društva u cjelini. Ukratko, riječ je o obvezi menadžmenta da odabire i poduzima akcije koje će pridonijeti dobrobiti i interesima i društva i organizacije. Radi se o povezivanju politike i djelovanja, odnosno poslovnog ponašanja organizacija s fizičkom i društvenom okolinom radi uzajamne koristi i za organizaciju i za društvo.
 Otuda društvena odgovomost uključuje aktivnosti menadžera na „ozbiljnom  sagledavanju i razmatranju posljedice djelovanja sistema (kojim upravljaju)  na društvo." 
 
Savremeni poslovni sistem je sve više mjesto društvenog dohotka koji je u međusobnoj ovisnosti sa okolinom. Bez svake sumnje on danas ima istinsku društvenu funkciju. Ekonomska misija, odnosno rentabilnost, je sigurno bitna pretpostavka njegovog rada, jer bez dobiti u sistemu tržišne ekonomije nema poticaja za investicije, a bez investicija nema mogućnosti dugoročnog osiguranja radnih mjesta. Ipak rentabilnost nije isključivi kriterij vođenja poslovnog sistema. 
Zahtjevi od različitih grupa eksternih i internih  stejkholdera za odgovorne aktivnosti određenog poslovnog sistema sačinjavaju samo jedan komplet inputa za misiju. Menadžerska filozofija i određivanje ponude proizvoda-usluga predstavljaju ključne komponente koje se takođe uzimaju u razmatranje u fazi oblikovanja njegovog strateškog usmjerenja. Isto tako, kasniji faktori, vezani za operacionalizaciju strateškog plana nužno nameću test realnosti koji usvojeni zahtjevi moraju da prođu. 
Ključno pitanje predstavlja: “Kako udovoljiiti  svim ovim zahtjevima i istovremeno optimizira uspjeh poslovnog sistema na tržištu - i to sve posmatrano kontinuirano i u dugoročnoj perspektivi”? Prave odgovore na ova pitanja može naći samo efektivno i efikasno liderstvo koje zahtijeva od menadžera-lidera da se bave etikom i društvenom odgovornošću. To tim prije, što poslovni sistem koji ne vodi računa o ambijentalnim i društvenim posljedicama svojih poslovnih odluka može biti uspješan samo u kratkom roku, jer će dugoročno njegova sposobnost ostvarivanja profita opadati prije svega, zato što je tržište postalo osjetljivo na probleme ispravnoga ponašanja i društvene odgovornosti. 

